
AIDILADHA:UJIAN ATAU PENGORBANAN

(KHAS AIDILADHA)
(10 ZULHIJJAH 1441H/ 31 JULAI 2020 M)

Sidang Jemaah Yang Dirahmati Allah,

Pada hari yang penuh barakah ini, kita dapat menyambut
kedatangan Aidiladha. Hari raya ini datang sekali lagi
kepada kita namun dalam suasana vyang berbeza.
Membawa bersamanya kenangan perjuangan Nabi Allah
Ibrahim AS. Pengorbanan, kepatuhan, dan kesabarannya
begitu terasa lebih-lebih lagi dalam suasana PKPP.

Sebagai umat Nabi Muhammad SAW kita adalah orang
yang paling utama untuk menghayati perjuangan dan
menghidupkan kembali ajaran Nabi Ibrahin AS. Firman
Allah SWT dalam surah Ali ‘Imran, ayat 68:

Maksudnya: “Sesungguhnya orang yang paling dekat
kepada Ibrahim ialah orang yang mengikutinya dan nabi
ini (Muhammad), beserta orang yang beriman (kepada
Muhammad), dan Allah adalah pelindung semua orang
yang beriman”.

Asas utama ajaran Nabi Ibrahim AS adalah keyakinan yang
tidak berbelah bagi terhadap Allah, yakin dengan Allah,
yakin dengan janji-janji Allah dan yakin bahawa tiada suatu
pun hukum Allah yang membawa kerugian dan keburukan.
Bahkan semuanya adalah baik dan membawa kebahagiaan
dunia dan akhirat.

Lihatlah kesabaran Nabi Ibrahim AS terhadap semua
perintah Allah. Baginda telah meninggalkan puteranya
Ismail dan isterinya Hajar di bumi Mekah yang tandus dan
tidak berpenghuni. Anak yang ditunggu selama 20 tahun
bersama isteri muda baginda Hajar. Ditinggalkan di sana
semata-mata demi menunaikan perintah Allah.

Apabila isterinya bertanya: “Apakah ini perintah dari
Tuhanmu?” Baginda menjawab: “ya”. Lantas Siti Hajar
menyahut: “Aku yakin Allah tidak akan mempersia-siakan
kami”.

ltulah keyakinan Nabi Ibrahim AS dan ahli keluarganya,
sehingga Allah menukarkan bumi yang gersang ini menjadi
maju dan membangun malah dikunjungi dan dirindui oleh
hati-hati yang beriman, sebagai memperkenankan doa
Nabi Allah Ibrahim AS dalam surah lIbrahim, ayat 37:

Maksudnya: “Ya Tuhan kami, sesungguhnya aku telah
menempatkan sebahagian keturunanku di lembah yang
tidak mempunyai tanam-tanaman di dekat rumah Engkau
(Baitillah) yang dihormati, Ya Tuhan kami (yang demikian
itu) agar mereka mendirikan solat, maka jadikanlah hati
sebahagian manusia cenderung kepada mereka dan beri
rezekilah mereka dari buah-buahan, mudah-mudahan
mereka bersyukur”.

Asas keyakinan yang tulus kepada Allah inilah yang
sewajarnya kita hayati di dalam kehidupan terutamanya
semasa ditimpa bala dan ujian Allah. Kita hendaklah yakin
bahawa semua ini adalah ujian Allah terhadap keimanan
kita. Kita tidak boleh mendabik dada mengaku beriman
sebelum ianya terbukti tulin setelah melepasi ujian Allah.

Wabak Covid-19 ini juga adalah sebahagian daripada ujian
keimanan dari Allah.

Firman Allah SWT dalam surah Al Ankabut: ayat 2 :

Maksudnya: “Apakah manusia menyangka bahawa
mereka akan dibiarkan dengan hanya berkata “kami
beriman” sedang mereka tidak diuji dengan satu cubaan?”

Islam mengajar kita bahawa segala ujian Allah adalah
suatu yang membawa rahmat. Kasih Allah kepada hamba-
hamba-Nya juga dijelmakan pada ujian tersebut. Lantaran
para nabi dan orang yang menuruti jejak langkah mereka
adalah orang yang paling banyak diuji Allah, Rasulullah
SAW ditanya tentang orang yang paling banyak menerima
ujian Allah:

Maksudnya: “Baginda menjawab; Para nabi, kemudian
orang yang menuruti mereka dan orang yang menuruti
mereka. Seseorang itu akan diuji berdasarkan kekuatan
agamanya, jika agamanya kukuh, ia akan diuji pada kadar
tersebut, jika agamanya lemah akan diringankan baginya,
demikianlah ujian itu berterusan sehinggalah ia berjalan di

atas muka bumi dalam keadaan tiada atasnya apa-apa
dosa”.

Dalam hadis yang lain baginda menyatakan bahawa ujian
Allah ini menggugurkan dosa dan melayakkan seseorang
mendapat keampunan Allah. Sabda Baginda SAW:

Maksudnya: “Sentiasalah ujian bersama orang yang
beriman lelaki dan perempuan pada dirinya harta
bendanya dan anak pinaknya sehinggalah ia bertemu
Allah, tiada satu dosa pun di atasnya”.

Umat Islam mengerjakan haji dan bersembelih korban di
hari ini tidak lain, melainkan untuk menghidupkan ajaran
Nabi Ibrahim AS yang murni itu. lanya adalah suatu syariat
yvang mengikat kita dengan ajaran Nabi Ibrahim yang
menjadi teladan kepada manusia seluruhnya sepanjang
zaman.

Oleh itu marilah pada hari yang penuh keberkatan ini kita
bulatkan tekad, kita kukuhkan keazaman untuk
memberikan ketaatan yang mutlak terhadap Allah SWT
dengan melaksanakan seluruh perintah-Nya dan
meninggalkan segala larangan-Nya.

Mevyakini janji-janji Allah, Tuhan Yang Maha Mengetahui
dan Bijaksana, yakin bahawa segala ujian itu adalah
tapisan bagi membuktikan kebenaran iman kita kepada
Allah, bahkan segala ujian jika dilalui dengan keimanan
dan kesabaran akan menyebabkan terampunnya segala
dosa kita dan menghampirkan diri kita kepada Allah.

KHUTBAH KEDUA
KHAS AIDILADHA
(10 ZULHIJJAH 1441H/ 31 JULAI 2020 M)

Marilah pada pagi ini kita merafakkan sembah kepada
Allah, melutut memohon keampunan daripada-Nya di atas
kesalahan-kesalahan yang lalu semoga kita diterima Allah.

Di hari ini juga, marilah kita Bersama-sama menghidupkan
syiar Aidiladha, dengan menyembelih korban, mulai hari
ini dan pada tiga hari tasyrik selepasnya, sabda Rasulullah
SAW:

Maksudnya: “Tidak ada suatu amal yang lebih disukai

Allah yang dapat dilakukan oleh anak Adam pada hari
nahar selain dari menyembelih korban, sesungguhnya ia
akan datang pada hari kiamat dengan tanduk-tanduknya,
kuku-kukunya dan bulu-bulunya. Dan sesungguhnya darah
itu akan menitis di satu tempat di sisi Allah sebelum ia
tumpah di atas tanah, maka perelokkanlah korban itu”.

Rebutlah peluang  berkorban ini  untuk  kita
memperteguhkan perpaduan di kalangan umat Islam,
memperkuatkan ikatan ukhuwah, dengan membahagi-
bahagi korban kepada kaum keluarga, sahabat handai dan
fakir miskin. Jangan pula kita lupakan golongan yang tidak
bernasib baik di hari ini dengan menghulurkan bantuan
kepada mereka, agar dapat bersama meraikan hari yang
mulia ini.

